
КЕРЕШ
Халкыбызның киң күңеллелеге, кунакчыллыгы иң әүвәле аның мәкальләрендә ачык чагыла. Әйтик: "Кунак килсә - илгә ямь", "Кунак килсә - сый килә"... Әйе, кунакчыллык безнең халыкка хас матур сыйфат. Бүгенге көндә кунакка йөрешү индустриягә әверелеп бара, аны хәзер туризм дип атыйлар. Гадәттә кунакка барганда файда алуны күздә тотмыйлар, ләкин, икенче яктан, берәү дә кунакка күчтәнәчсез бармый. Без бу хакта нинди генә фәлсәфә корсак та, бөтен Россиядәге кебек, Татарстанда да туризмны тиешле, югары кимәлдә тормавы турында ачыктан-ачык әйтергә тиеш булабыз.
Туризмның төп максаты - сәяхәт кылу. Элек берәүләр сәүдә итү, икенчеләр дини максатлар белән килгәннәр, өченчеләр илдән-илгә яу чапканнар. XX гасырда исә капитал, транспорт һәм элемтә чаралары нык үсү уңае белән туризм кәеф-сафа кору, дәвалану һәм ял итү рәвешен дә алды. Хәзер, дөньяда төрле чикләр юкка чыгып бару аркасында, Россия дә туризм индустриясенә кушыла. Тик кешеләр чит илләргә чыгуны хуп күрә, югыйсә безнең үз илебезнең табигате дә искитмәле матур.

Чынлыкта туризм ни соң ул? Бәлкем, "искитмәле хисләр сандыгын" ача белүдер. Татарстанда да мондый "хисләрне" яңарту урыннары бихисап һәм алар безнең ил бюджетына 2-3 трлн. доллардан бер өлеш бүләк итәргә мөмкин. Туризм менә бу юнәлешләрдә табыш китерә ала:
· туристик үзәкләрдә яшәүче җирле халык өчен керемнәр чыганагы булып тора;
· транспорт предприятиеләре һәм оешмаларының үсешен һәм табышын арттыра;
· танып белү, күңел ачу, тамаша кылу бизнесын үстерүгә ярдәм итә;
· элемтә хезмәте үсешенә уңай шартлар тудыра;
· чит ил валютасы белән акча керүгә юл ача.
ТУРИЗМНЫҢ ТӨРЛӘРЕ
Әлеге муллыклар Татарстанда барлыкка килсен өчен "хисләр сандыгы"н ача һәм яба белергә дә кирәк. Бу сандык икътисад телендә турпродукт дип атала. Туризм өчен исә төрле маршрутлар булдыру мөһим. Туризмның товар формасы турдан, яки этап-баскычтан тора. Тур үзе аерым рәвештә яки төркемгә берләшеп билгеле бер вакытта мәгълүм бер маршрут буйлап сәяхәткә чыгуны аңлата.
Экскурсия туризмы - ул танып белү максатыннан оештырылган сәяхәт. Әйтик, Татарстанда тарихи, фәнни, сәнгати һәм башка мәдәни әһәмияткә ия 7 мең чамасы объект бар. Мәсәлән, Казан, Алабуга, Минзәлә, Свияжск, Тәтеш кебек бай тарихлы кала-шәһәрләребез; Казан кремле, Сувар, Болгар тарих-архитектура комплекслары, Раифа һәм Макарьево монастырьлары һ.б. Шулай ук 88 дәүләт музее, 300дән артык төрле тармак музейлары, 1717 китапханә исәпләнә.
Этник туризм - туганнар, канкардәшләр белән күрешү, тарихи Ватаныңа кайту сәяхәте. Туристлык агентлары билетлар, чит илгә чыгу паспортлары, визалар белән ярдәм итәләр. Мәгълүм булганча, милләттәшләребезнең күпчелеге Татарстаннан читтә яшиләр. Шуңа күрә дә алар рухи, тарихи Ватаннарын килеп күрүне изге ният итеп саныйлар. Чынлап та мондый туризм - муллык чишмәсе. Кайберәүләр исә безгә махсус татар телен, тарихын һәм гореф-гадәтләрен өйрәнү өчен киләләр.
Рекреацион туризм - ял итү һәм дәвалану сәяхәте. Туризмның бу төре бөтен дөньяда киң таралган. Кайбер илләрдә ул икътисадның мөстәкыйль тармагы булып тора, туризмның башка төрләре белән бергә уңышлы эшләп килә. Бездә санаторий-курорт учреждениеләре челтәрендә 3627 урынга исәпләнгән 61 санаторий-курорт оешмасы исәпләнә.

Дини туризм - нинди дә булса дини-рухани ихтыяҗыңны канәгатьләндерүгә юнәлтелгән сәяхәт. Зиярәт итерлек урыннар байтак бездә: Успенско-Богородицкий монастыре, Иоанно-Предтеченск хатын-кызлар монастыре, Раифадагы Богородицк ирләр монастыре, Болгар музей-тыюлыгы, "Изге чишмә" рухани-дини  комплексы. Мондый төр сәяхәтләр өчен спонсорлар да акча бирергә кызганмаслар.
Максатчан туризм - күп кешеләр катнашында төрле бәйрәм чараларын эченә алган сәяхәт. Республикабызда әледән-әле халыкара һәм республикакүләм фестиваль-конкурслар булып тора. Болар - Ф.Шаляпин исемендәге опера сәнгате, Р.Нуриев исемендәге классик балет, "Европа-Азия" дигән хәзерге заман музыкасы фестивальләре, 'Татар җыры" конкурсы, К.Тинчурин исемендәге театр фестивале, С.Сәйдәшев исемендәге вокалчылар конкурсы.
Төрле маҗаралар һәм спорт туризмы - адәм баласыннан бик күп физик көч куюны таләп иткән, хәтта аның кеше тормышына куркыныч янавы да ихтимал булган сәяхәт. Парашюттан сикерүне, дельтапланда очуны бүгеннән үк оештырып була. Таудан чаңгыда шуып төшәргә, кыяга үрмәләп менәргә дә өйрәнеп була. Бездә җәяләүләп йөрү өчен дә кызыклы урыннар күп. Тик, ни кызганыч, яшь турист тәҗрибәле инструкторлардан тиешле күнегүләр алсын өчен турбазалар юк. Бу исә безнең бүгенге көндә иң зур җитешсезлегебез булып тора.
Экология туризмы - киләчәге өметле булган, киң колачлы үсеш алган сәяхәт. Мондый төр туризмның өстенлеге шунда - туристлар турыдан-туры табигать кочагында булып, аның төрледән-төрле күренешләрен күзәтәләр, хозурланып ял итәләр. Республикабызда андый объектлар байтак: Идел-Кама һәм Иске Казан тыюлыклары, Түбән Кама милли паркы, Свияжск табигый-тарихи паркы, Озын Алан тарих-архитектура һәм табигать паркы һ.б.
Су туризмы - елга, канал, күл һәм диңгезләрдә җилкәнле көймәләр, яхта, теплоход һәм корабларда сәяхәт кылу. Туризмның бу төрен теләсә кайсы ел фасылында бер көнлек маршрутлардан алып диңгез һәм океаннар буйлап күп атналык круизларга кадәр оештырып була. Республикабыз гаять зур ике елга – Идел һәм Кама буенда урнашкан. Шулай ук күңел ачу, төрле маҗаралы сәяхәтләр оештыра алырлык зур булмаган елга-инешләр дә күп.
Шул рәвешчә, Татар илендә туризмны үстерү потенциалы гаять зур. Әмма ләкин шушы потенциал гамәлгә ашсын өчен әлеге ресурсларны хисләр чыганагына әверелдерү зарурдыр.
ЙОМГАКЛАУ
ТР Яшьләр эшләре һәм спорт министрлыгы белгечләре республика күләмендә туризмны үстерүнең бик әйбәт эшләнгән программасын булдыруның зарурлыгы турында нәтиҗә ясыйлар. Ниндидер сәбәпләр аркасында андый программа әлегә кадәр кабул ителмәгән. Шулай ук Мәскәүдән әзер программа җибәрүләренә дә өметләнеп булмый.
Туризмның катлаулы тармакара комплекс икәнен истә тотарга кирәк. Туризм - икътисадның клиентка акчасы өчен күптөрле хезмәт күрсәтелә торган бер секторы ул. Бер якның икенчесенә тэгъдим иткән ьәр эш-гамәле файда китерә ала. Шулай да хезмәт күрсәтү - чынлыкта ул товар. Тик ул сатыла һәм сатып алына торган әйберләрдән нык аерыла. Шуңа күрә дә матди формасы булмаганлыктан илебез экономистлары бу өлкәгә җитәрлек игътибар биреп җиткермиләр.
Хезмәт күрсәтү үзенең асылы белән базарга тиң булуына карамастан, ул дәүләтнең җайга салуын таләп итә. Монда һәр аерым өлкәнең үзенең министрлыгы бар. Шулай булгач, Татарстан да бердәм дәүләт страгедиясеннән читтә кала алмый. Тик кайбер секторларда - аерым алганда, элемтә, финанс һәм страховкалау өлкәләрендә Татарстанның базарын югалтып барабыз һәм бөтенләй югалтуыбыз да ихтимал. Андый хәл булмасын өчен без республикабызга читтән конкурентлар-көндәшләр үтеп керүенә чик куярга, үзебезнең хезмәт күрсәтүләрне күрше өлкәләргә чыгаруны тормышка ашырырга бурычлыбыз.
*****

Кечкенә генә мисал аша безнең илдәге хезмәт күрсәтүне бүтән илләрдәге белән чагыштырып күрсәтеп китәсе килә. Төркиягә 2 атналык сәфәр 8000 сум тора. Моңа очып бару һәм кайту, өч йолдызлы отельдә тору, тәүлеккә 3 тапкыр туклану бәясе дә керә. Ә безнең "Сәфәр-отель"дә бер тәүлек тору бәясе генә дә 1000 сум чамасы. Ә ике атнага 14 мең сум килеп чыга. Димәк, Төркиягә бару өчен мая тупласаң да ярый түгелме соң? Әйе, ярыйдыр!

